[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Gripe epidemiak behera egin du Nafarroan, eta hamabost urtetik beherakoen artean du eragin handiena
Jardueraren intzidentzia tasa maila ertainean dago eta hedapen-patroia lokala da, beraz Gripea Zaintzeko Sareko zenbait sendagilek ez dute dagoeneko gripe kasurik atzematen beren gaixoen artean
Asteartea, 2008ko urtarrilaren 29.  Nafarroan beheraka segitzen du gripearen jarduerak, Gripea Zaintzeko Sare Zentinelak urtarrilaren 20tik 26ra bitarteko astean bildutako datuen arabera.


Epidemiaren hedapen-patroia lokala da eta sareko zenbait sendagilek ez dute jada gripe kasurik ikusten beren kontsultetan. Intzidentziaren tasa doitua maila ertainean dago (145,8 kasu ehun mila biztanleko) eta eragin handiena jasaten duen adin tartea hamabost urtetik beherakoena da, baina tarte guztietan antzeman da gripearen beherakada. Gripearen intzidentzia ia ezdeusa da 65 urtetik gorakoen artean, hau da, txertoa jartzea unibertsala den adin tartean. 


Urtarrilaren 20tik 26ra, Gripea Zaintzeko Sareko sendagileek 77 kasu diagnostikatu zituzten (aurreko astean, aldiz, 112 izan ziren), eta horrek esan nahi du intzidentzia tasa maila ertainekoa dela, 145,8 kasukoa baita 100.000 biztanleko (aurreko astean  tasa hori 255,7 kasukoa izan zen).


Nafarroako Sare Zentinela Osasun Publikoaren Institutuaren tresna bat da, epidemiak atzemateko erabiltzen dena; hogei mila biztanletik gora (urtarrilaren laugarren astean, 26.452, zehazki) hartzen dituzten hogei sendagile ingururen jarduera diagnostikoak osatua da sarea.

Urriaren azken astean zaintzako programa hasi zenetik, Gripea Zaintzeko Sareko sendagileek 450 kasu diagnostikatu dituzte, eta horietatik 12 aldez aurretik gripearen aurkako txertoa hartutako pertsonak izan dira. Besteak beste, gripeari aurrea hartzeko txertoak duen eraginkortasuna agerian geratzen da Sare Zentinelaren datuek erakusten dutenez. 

Adin tarteen arabera, azken aste honetan kasu gehienak 5etik 14 urtera bitartekoen artean gertatu dira (153), ondoren 25etik 44 urtera bitartekoen artean, (108); 0tik 4 urtera (89);  45etik 64ra (53) eta 15etik 24ra (35 kasu). 64 urtetik gora, hau da, txertoa jartzeko programa unibertsala egin den adin tartean, gripe kasu bakar bat erregistratu da.

Gripearen birus motari dagokionez, berritasuna da aste honetan atzeman dena B izan dela, A (H1) baino maizago, aurreko asteetan ez bezala. Aurreko asteetan bezala, ordea, arnasketaren birus sinzitialak eragindako kasuak ere erregistratu dira, gripearen sintoma berdin-berdinekin.

Espainian, oro har, epidemia moteltzen ari da eta, Nafarroan bezala, B birusak eragindako kasuen kopuruak gora egin du. 

